
Qaratsap aanaartoorneratigut timip ilaanik nukillaartoornernik nappaatillit 

siunnerfilimik aaqqissuussaalluartunik aammalu ataqatigiissarneqartunik sungiusaa-

nissanik ingerlatsinissani iliuusissatut pilersaaruteqarnissat pillugit Naalakkersuisut 

kingusinnerpaamik UPA 2016-imi Inatsisartunut aalajangiiffigisassatut siunnersuu-

sioqquneqarnissaannik siunnersuut.  

(Inatsisartunut ilaasortaq, Agathe Fontain, Inuit Ataqatigiit) 

 

Inuit Ataqatigiit nuannaarutigivarput qaratsakkut aanaartoornerup kinguneranik timikkut 

nukeerunnikut pillugit Agathe Fontain naalakkersuisut iliuusissamik pilersaarusioqqusinera.  

 

Timikkut nukeerussimasut sungiusarneqarnissaat pingaaruteqarluinnarpoq.  

Sungiusarneqartariaqarput inuunermut nalinginnaanerusumut peqataatileqqikkumallugit 

imaluunniit suliffimmut utersinnaanngortikkumallugit. Ullumikkummi takusinnaavarput inuit 

amerlasuut aanaartoorsimanertik peqqutigalugu imaluunniit allatut ajoqusersimanertik 

peqqutigalugu pisinnaasakillillutik sulisinnaanngitsut. Ilaammi aaqqissukkamik sungiusarneqar-

nermikkut pillorissineqarsinnaagaluarmata  immaqalu suliffimminnut utersinnaassagaluarlutik.  

 

Aaqqissukkamik sungiusarneqannginnerup kingunerigajuppaa inuutissarsiorsinnaajunnaarneq, 

taamalu siusinaartumik suliunnaarnersiuteqalertarneq.  

Aaqqissukkamik sungiusarneqannginnerup aamma kingunerisarpaa inuup timikkut sanngiil-

lisimasup napparsimakulalersinnaanera, taamaammallu peqqinnissaqarfimmut saaffiginnittuar-

tariaqarluni. 

 

Tamakku ataatsimut isigalugit takusinnaavarput qanoq ataqatigiissaakkamik sungiusartaria-

qarnerup pingaaruteqartiginera, inummut nukeerussimasumut, ilaqutaasunut inuiaqatigiin-

nullu. 

 

Inuit Ataqatigiinni nuannaarutigaarputtaaq pisussaaffiliisumik Naalakkersuisut isumaqatigiis-

sutaanni allaqqammat inuit tamarmik Peqqinnissaqarfimmiit sukkasuumik, unneqqarissumik 

ataqqinnittumillu sullinneqassasut. Nukeerussimasummi sungiusaqqittariaqartullu sukkasuumik 

unneqqarissumik ataqqinnittumillu sullinneqartariaqarput. 

 

Taama oqaaseqareerluta taajumavarput timikkut nukeeruttarneq assigiinngitsuniit aallaveqar-

sinnaammat. Niaqqukkut ajoqusernikkut, allatulluunniit ajoqusernikkut tamanna pisinnaavoq. 

 

Timi nukeerutsillugu pingaaruteqarluinnarpoq ajoqusernerup kinguninngua sukkanerpaamik 

sungiusarnerup aallartinnissaa. Tassanittaaq pingaaruteqarpoq ajoqusertoq nukittorsar-

tariaqagaq kisiat pinnagu sungiusaasoqarnissaa. Qanigisaasut, ilaqutaasut sungiusaaqqinnermi 

peqataatinneqarnissaat pingaaruteqarluinnarpoq. Tassami taakkuupput ulluinnarni nukittorsa-

gassamik najuisut, kaammattuillutillu tapersersortaasinnaasut. 

 

Inuit akornuserlutik timikkut tarnikkullu akornusersimanermikkut pisinnaasakillisimasut 

sungiusaqqinneqarnerat tassaassaaq assigiinngitsutigut iliuuseqarluni pitsanngortinniagassaq. 

Iliuusissat ilagissavaat pisinnaasanik qaffassaanissaq, qasujaallisaanissaq pinertusaanissarlu, 

timikkut, malugisaatsikkut, inoqateqarnikkut tarnikkullu sungiusagassaq. Inunnik sungiusaaq-

qinnikkut inuit pisinnaasakillisimasut sakkussinneqassapput inooqataaleqqinnissamut, 

namminerlu inuunermik aqutseqqilersinnaanermut kiffaanngissuseqarnermullu. 

 

Inuit qaratsamikkut aanaartoorsimallutik allakkulluunniit ajoquserlutik nukittorsarneqar-

nissamut pisariaqartitsilersut napparsimaveqarfimmiit katsorsartereernerup, sungiusaanerullu 



siulliup qaangiunnerani sungiusaqqinnissaminnik pisariaqartitsisarput. Sungiusarneq tassaaga-

juttarpoq inuunerup sinnerani ingerlatassaq.  

 

Maannakkutuut napparsimaveqarfiup sungiusagassaq iperaraangagu, napparsimasorlu 

angerlaraangat uninngatiinnarneqarsinnaasarpoq, taamalu inooqataanermut alloriaqqin-

ngitsoorsinnaasarluni. 

 

Taamaammat siunnersuuteqartup isumaa naapertorlugu sungiusarneqartarneq ataavartin-

neqartussaq pilersaarusiorneqartariaqarpoq. 

Pilersaarusiami Inuit Ataqatigiit pingaartipparput sungiusarfissamik pilersaarusiornermi 

qaratsamikkut aanaartoorlutik nukillaartoornermik nappaatillit saniatigut allat aamma 

ajoqusernermikkut nukillaarnermik nappaateqalernikut ilanngunneqassasut. 

 

Taama iliornikkut qanoq ikkaluamik timimikkut nukillaarsimasut nukittorsaqqinneqarsin-

naasullu aaqqissuussaalluartumik aammalu ataqatigiissaarneqartumik sungiusarneqar-

nissaannik ingerlatsinissani iliuusissatut pilersaarutip imaqarnissaa pingaartillugu siunnersuut 

taperserparput. 

 

Naalakkersuisunittaaq kommunit suleqatiginissaata pingaaruteqarnera taajumallugu. 


